
দেখে নাই যাহারা তোমারে, তুমি তাদের উদ্দেশে

দেখার অতীত রূপে আপনারে করে গেলে দান

দুরকালে। তাহাদের কাছে তুমি নিত্য-গাওয়া গান

মূর্তিহীন। কিন্তু, যারা পেয়েছিল প্রত্যক্ষ তোমায়

অনুক্ষণ, তারা যা হারালো তার সন্ধান কোথায়,

কোথায় সান্ত্বনা! বন্ধুমিলনের দিনে বারম্বার

উৎসবরসের পাত্র পূর্ণ তুমি করেছ আমার

প্রাণে তব, গানে তব, প্রেমে তব, সৌজন্যে, শ্রদ্ধায়,

আনন্দের দানে ও গ্রহণে। সখা, আজ হতে, হায়

জানি মনে, ক্ষণে ক্ষণে চমকি উঠিবে মোর হিয়া

তুমি আস নাই ব’লে; অকস্মাৎ রহিয়া রহিয়া

করুণ স্মৃতির ছায়া ম্লান করি দিবে সভাতলে

আলাপ আলোক হাস্য প্রচ্ছন্ন গভীর অশ্রুজলে।



আজিকে একেলা বসি শোকের প্রদোষ-অন্ধকারে

মৃত্যুতরঙ্গিণীধারা-মুখরিত ভাঙনের ধারে

তোমারে শুধাই— আজি বাধা কি গো ঘুচিল চোখের,

সুন্দর কি ধরা দিল অনিন্দিত নন্দনলোকের

আলোকে সম্মুখে তব—উদয়শৈলের তলে আজি

নবসূর্যবন্দনায় কোথায় ভরিলে তব সাজি

নব ছন্দে, নূতন আনন্দগানে? সে গানের সুর

লাগিছে আমার কানে অশ্রু-সাথে-মিলিত-মধুর

প্রভাত-আলোকে আজি; আছে তাহে সমাপ্তির ব্যথা,

আছে তাহে নবতন আরম্ভের মঙ্গলবারতা,

আছে তাহে ভৈরবীতে বিদায়ের বিষণ্ণ মূর্ছনা,

আছে ভৈরবের সুরে মিলনের আসন্ন অর্চনা।



যে খেয়ার কর্ণধার তোমারে নিয়েছে সিন্ধুপারে

আষাঢ়ের সজল ছায়ায়, তার সাথে বারে বারে

